
LARS JALMERT - STOCKHOLMEKO UNIBERTSITATEKO KATEDRADUNA 

«Botere desoreka aintzat hartu behar da analisi guztietan» 

Suedia herrialde eredugarria den arren, bertan emakumeen kontrako bortizkeria arazo handia dela nabarmendu du Jalmertek. 

JAKES GOIKOETXEA - DONOSTIA 

Lars Jalmert Stockholmeko Unibertsitateko Hezkuntza departamenduko doktorea da eta Suediako Batzar Nazionaleko sexuen berdintasunerako, gizonezkoen rolari buruzko eta emakumeak babesteko batzordeetan parte hartu du. Genero botereari buruzko azterketa egin zuen atzo Donostian, Gipuzkoako Diputazioko Giza Eskubideetarako departamenduak emakumeen aurkako indarkeriari buruz antolatutako jardunaldietan. 

Arazoa globala da. 

Guztiok bizi gara gizarte patriarkaletan eta emakumeak gizonen menpe daude mundu osoan. Indarkeria kasuak mundu guztian gertatzen dira. Nazio Batuen Erakundearen azterketa batetik ateratako hiru datu: bost emakumetik batek sexu erasoren bat jasango du; sexu erasoak jasaten dituzten emakumeen erdiek hamabost urte baino gutxiago dituzte; eta hiru analfabetotik bi emakumeak dira. 

Emakumeen aurkako indarkeriari buruz hitz egiten denean, biktimari buruz hitz egiten da batez ere. Oso gutxitan hitz egiten da erasotzaileari, gizonari, buruz. Zergatik? 

Urte askotan emakumea aztertu dugu, erasoa jasan duen pertsona, ikusteko zer gertatu zaion. Horrez gain, aintzat hartu behar da menpean dagoen pertsona dela menpekotasun egoeraz konturatzen den lehena eta salatzen duena. Emakumeak eta feministak izan dira gai hau plazaratu dutenak. 

Emakumeen aurkako indarkeriaren arrazoiak aztertzean sarritan aipatzen dira alkohola, pobrezia, heziketa desegokia... Ez zaio behar besteko garrantzia ematen zuk nabarmendu duzun generoen botere banaketari. Zergatik? Gizonek beren erantzukizunari uko egin nahi diotelako? 

Bai, hala da. Emakumeen aurkako indarkeriari buruzko analisi guztietan aintzat hartu behar da botere banaketan gizonen eta emakumeen artean dagoen desoreka. Emakumea erasotzen duen gizonak uste du emakumea bere menpe dagoela eta bortizkeria erabil dezakeela haren kontra. Gizon askok bortizkeria erabiltzen dute beren boterea zalantzan jartzen denean. 

Suedia emakumeen eta gizonen arteko berdintasunaren eta hori lortzeko neurri aurrerakoien eredua da. Emakumeen aurkako indarkeria badago, ordea. 

Asko. Poliziak dio emakumeek 20.000 eraso salatzen dituztela urtean. Suediako Estatistika Erakundearen arabera, ordea, emakumeen aurkako 290.000 eraso gertatzen dira urtean, Poliziak jasotako salaketak baino hamalau aldiz gehiago. Horiek guztiak erasoak bakarrik aintzat hartuta, mehatxuak sartu gabe. 

Zergatik? 

Suedia ere gizarte patriarkala delako. Aurrera egin dugu, baina beste herrialdeek dituzten arazo berak ditugu. 

Suedian legeak gizartea baino aurrerakoiagoak al dira? 

Ez pentsa. Suedia ongizate sistema bat duen herrialdea da. Hartzen diren neurri asko elkartasunean oinarritzen dira, baita emakumeen eta gizonen berdintasunaren arloan ere. Harro nago Suediaz. 
Lor al daiteke emakume bati eraso egin dion gizon batek berriro halakorik ez egitea? 

Bai. Gizonen bortizkeria jokaera kontrolaezina balitz, aldatzea zaila izango litzateke; baina bortizkeria kontrolatua da eta horrek aldatzeko aukera eskaintzen du. Gehienetan gizonek aldez aurretik pentsatzen eta prestatzen dituzte erasoak: erasotzaileek irratia pizten dute, pertsianak jaisten dituzte... 

Feministak goraipatu dituzu. Feministak aitzindari izan al dira eta izan behar al dute? 

Feminista da sexuen arteko ezberdintasunez jabetzen dena eta egoera aldatu nahi duena. Ni ere feminista naiz. Arazoaz jabetu diren pertsonak dira egoera bidegabeak alda ditzaketenak. Feminismoak zenbat eta lan hobea egin, orduan eta azkarrago iritsiko dira aldaketak gizartera. Baina garbi eduki behar dugu batez ere gizonek lan egin behar dutela egoera aldatzeko. Kontua da sarritan pribilejioak dituenak ez dituela pribilejioak ikusten; ez dituenak, aldiz, lehen kolpean ikusten ditu. Ez badituzu pribilejioak ikusten, ez duzu ezer aldatu nahi. 

Emakumeen aurkako indarkeriari aurre egiteko heziketa funtsezkoa dela diote. Gazteek balioetan oinarritutako heziketa jasotzen dute, baina erasotzaileetako asko oso gazteak dira oraindik. Zergatik? 

Mutil gazteek gizontasunaren eredu zaharraren arabera bizitzeko ohitura dute. Gainera, uste dut balioak beti gizonaren ikuspegitik aztertu direla, beti ere gizonaren botere eremuak mantentzeko. 

Suedian ere bai? 

Bai, jakina. 

